Astudiaeth Achos
Cefndir Person Ifanc - 
Mae Bachgen A yn 16 oed, fe’i ganed yn y DU, fodd bynnag, mae ei rieni biolegol yn Ewropeaidd.  Bu’n byw gyda’i rieni biolegol nes yr oedd yn oddeutu 7 oed, a chafodd ei gymryd o’u gofal yn sgil esgeulustod difrifol, camdriniaeth ddomestig a phroblemau yn ymwneud â chamddefnyddio heroin gan y ddau riant.  
Rhoddwyd Bachgen A mewn Gofal Maeth a mabwysiadodd ei Ofalwr Maeth ef a’i frodyr/chwiorydd.  
Roedd yn byw gyda’i fam fabwysiadol tan 2024, a bu’n rhaid dod â’r trefniant hwn i ben yn sgil ei ymddygiad, nid oedd ei fam fabwysiadol yn gallu rheoli ei ymddygiad, felly symudodd allan o’r cartref.   
Ym mis Medi 2024, gwnaethpwyd trefniant preifat i Fachgen A fyw gyda’i ffrindiau a’u tad.  
Dirywiodd ei ymddygiad yn sylweddol dros y cyfnod hwn, roedd o allan bob awr o’r dydd a nos, yn troseddu, ac wedi ymddieithrio’n llwyr o’r ysgol.  Roedd yn cysgu drwy’r dydd ac yn effro drwy’r nos, roedd yn camddefnyddio cetamin yn ogystal â chanabis.   Roedd y tad a oedd yn gofalu am Fachgen A yn cael trafferth gydag ymddygiad ei blant ei hun yn ogystal â’i iechyd meddwl ei hun, ac yn ceisio gofalu am ei aelodau teulu ei hun, cyfaddefodd nad oedd yn gallu ymdopi ac felly nid oedd yn gallu darparu patrwm a sefydlogrwydd i Fachgen A. Roedd yn rhaid i Fachgen A fod yn annibynnol.   
Nid oedd y Gwasanaeth Cyfiawnder Ieuenctid yn ymwybodol o Fachgen A cyn iddo symud i gartref ei ffrind. Roedd ei fam fiolegol wedi ei ddisgrifio fel bachgen clyfar a oedd yn gwneud yn dda yn yr ysgol, ac yn awyddus i ymuno â’r fyddin.
Roedd y troseddau a gyflawnwyd gan Fachgen A yn cynnwys dwyn o’r siop yn bennaf, ond roedd hefyd wedi cyflawni ymosodiad cyffredin. Cyflawnodd bob un o’r troseddau hyn yng nghwmni ei gyfoedion a oedd hefyd yn hysbys i’r Gwasanaeth Cyfiawnder Ieuenctid yn sgil eu hymddygiad troseddol cyn i Fachgen A fyw gyda nhw. 
Roedd yr Awdurdod Lleol yn chwilio am leoliad addas i Fachgen A ar yr adeg, ond yn anffodus, nid oedd unrhyw leoliadau addas ar gael, felly bu’n rhaid iddo aros yng nghartref ei ffrind tan fis Ionawr 2025.  
Nodwyd Bachgen A fel ‘Plentyn sy’n Derbyn Gofal’ ym mis Ionawr 2025 a symudodd o gartref y ffrind i leoliad maeth yn yr ardal leol.  
Ers i Fachgen A symud i’r lleoliad maeth ym mis Ionawr 2025, mae bellach yn mynychu’r ysgol yn llawn amser ac yn mynd i sesiynau ar ôl ysgol i ddal i fyny â’r holl waith y mae wedi’i fethu.  Mae’n mynychu Coleg Milwrol Paratoadol 2 ddiwrnod yr wythnos ac yn y broses o wneud cais i ymuno â’r fyddin, mae’n gobeithio mynd i Harrogate ym mis Medi i gofrestru â’r fyddin. 
Mae Bachgen A yn edrych yn llawer iachach ers symud i’r lleoliad maeth, roedd yn aml yn edrych yn dawedog, yn flinedig ac yn flêr cyn hyn, ond mae bellach yn ymfalchïo yn ei ymddangosiad ac yn bwyta’n dda. 
Mae Bachgen A hefyd yn mynychu’r gampfa leol, ac mae’n mwynhau hynny’n fawr.  
Ym mis Mawrth, Bachgen A oedd myfyriwr yr wythnos yn y Coleg Milwrol, mae ei gyflwyniad a’i ymddygiad wedi gwneud argraff dda iawn ar y staff yn y Coleg, a chydnabuwyd hefyd ei gyfeillgarwch a’i gefnogaeth tuag at fyfyriwr diamddiffyn a oedd mewn angen.  
Beth wnaethom ni?

Cefnogaeth emosiynol - pan roedd Bachgen A yn trosglwyddo i’w leoliad maeth newydd, roedd yn emosiynol iawn, felly cynigwyd cefnogaeth emosiynol er mwyn trafod pethau.  Mae wedi setlo ers hyn ac mae’n llawer hapusach gan ei fod bellach wedi sefydlu patrwm.  Cymerodd amser i Fachgen A ddod i adnabod ei reolwr achos, ond po fwyaf yr oedd yn ei gweld (bob wythnos), y mwyaf y dechreuodd agor allan a thrafod ei fywyd cynnar, ei gyfnod gyda’i rieni biolegol, a’r hyn a welodd fel plentyn. 
Defnyddiwyd dull yn seiliedig ar drawma i sicrhau fod llais Bachgen A yn cael ei glywed, a’i fod yn cael amser i ddod i adnabod ac ymddiried yn ei reolwr achos, er mwyn iddo fedru siarad yn agored ac yn rhydd gyda hi, a dechreuodd wneud hyn ar ôl tua 5 neu 6 sesiwn.  
Gweithgareddau hamdden cadarnhaol  - Mynegodd Bachgen A, cyn iddo gael ei ‘daflu allan o’i gartref’, ei fod ffit iawn ac wrth ei fodd yn cadw’n heini, ond nid oedd wedi gwneud unrhyw ymarfer corff ers dros flwyddyn, felly aeth ei reolwr achos ag ef i dderbyn sesiwn gyflwyno yn y gampfa, ac mae bellach yn mynychu’r gampfa’n rheolaidd, mae’n nodi ei fod yn cysgu’n well ac yn teimlo’n dda am ei hun gan ei fod yn mynd i’r gampfa.  
Goblygiadau ei gamau - Mae gwaith wedi’i gwblhau i sicrhau fod Bachgen A yn deall y gallai troseddau pellach gael effaith ar ei yrfa (yn y fyddin) ac mae wedi nodi ei fod yn credu bod ei ymddygiad troseddol yn y gorffennol yn deillio o’i amgylchiadau a’r diffyg goruchwyliaeth a phatrwm yn ei fywyd ar yr adeg  
Nid yw Bachgen A wedi cyflawni troseddau pellach ers bod ynghlwm â’r Gwasanaeth Cyfiawnder Ieuenctid 
Trafodaethau am sylweddau - Mae Bachgen A wedi dweud ei fod wedi cymryd pob mathau o sylweddau, felly cafwyd trafodaethau agored am eu heffaith ar y corff, am faint maent yn aros yn y system, a’r goblygiadau o ddod o hyd i unrhyw sylweddau yn y corff i aelodau’r fyddin, sef diswyddo ar unwaith / methu’r prawf meddygol  
Roedd Bachgen A yn agored ac yn onest gyda’i reolwr achos am y gwahanol effeithiau sydd ynghlwm â sylweddau, nododd ei fod wedi defnyddio cocên, canabis, cetamin a madarch hud, cafwyd trafodaethau hir am bryderon Bachgen A am fod yn gaeth i gyffuriau ‘fel ei rieni’, trafodwyd ei fod yn ‘arbrofi’ a threulio amser gyda chyfoedion a oedd yn defnyddio sylweddau, a sut i ddweud ‘na’.    
Mae Bachgen A bellach yn teimlo ei fod wedi arbrofi gyda’r sylweddau hyn ac wedi cael hynny allan o’i system.  Roedd Bachgen A wedi ysmygu canabis unwaith tua mis yn ôl, ond nid oedd wedi cymryd unrhyw beth arall ers hynny, ac nid oedd yn bwriadu gwneud hynny chwaith gan nad oes arno eisiau difethaf ei siawns o ymuno â’r fyddin.  Mae Bachgen A wedi cytuno i gymryd rhan mewn un sesiwn gyda gwasanaeth SMS Barnados mewn perthynas ag ymwybyddiaeth o sylweddau ac alcohol, hon fydd ei sesiwn olaf.  
Yn ogystal â dull yn seiliedig ar drawma, defnyddiwyd dull plentyn yn gyntaf, er mwyn i Fachgen A fedru deall fod pobl yn gwneud camgymeriadau ac nad ydi hi’n rhy hwyr i newid pethau a gwneud y dewisiadau cywir gyda’r gefnogaeth gywir.  
Bachgen A oedd yn arwain y sesiynau, a chanolbwyntiwyd ar y pethau yr oedd arno ef eisiau eu harchwilio. Am 2 sesiwn, roedd arno eisiau siarad a gwneud synnwyr o’i blentyndod a’r pethau yr oedd wedi’u gweld, soniodd yn benodol am ei atgofion o ddiffyg bwyd yn ei gartref teuluol gyda’i rieni biolegol a methu’r ysgol yn aml gan fod ei rieni’n cysgu drwy’r amser, roedd bellach yn deall mai effaith yr heroin oedd hyn. Soniodd hefyd am y diwrnod lle daeth gweithiwr cymdeithasol i’w gartref ‘i fynd ag ef a’i frodyr/chwiorydd i ffwrdd am byth’  

Cyfathrebwyd yn rheolaidd â gofalwyr maeth, gan rannu’r wybodaeth ddiweddaraf â nhw am gynnydd Bachgen A, yn ogystal â gwaith amlasiantaeth â Gwasanaethau Cymdeithasol, Addysg, Coleg Milwrol Paratoadol yn ogystal â’r Gwasanaeth SMS i sicrhau fod y gefnogaeth gywir ar gael i Fachgen A  

Rhwystrau
I ddechrau, nid oedd gan Fachgen A unrhyw gymhelliant i weithio â’r Gwasanaeth Cyfiawnder Ieuenctid, fe ddywedodd fod ‘ganddo bethau gwell i’w gwneud’.  Nid oedd yn siarad llawer yn y sesiynau cyntaf ac roedd yn dawedog iawn, a’r rheswm dros hyn oedd ei fod yn rhoi’r gorau i ysmygu canabis; nid oedd yn cysgu’n dda, ac roedd wedi symud i’r lleoliad maeth newydd, a oedd yn golygu ei fod yn emosiynol iawn.   
Ar ôl tua 4 sesiwn, dechreuodd Bachgen A agor allan, ac ers hynny, mae’r sesiynau wedi bod yn gadarnhaol iawn.  

Canlyniadau hyd yma
· Mae Bachgen A bellach yn derbyn addysg llawn amser eto, yn ogystal â gwersi ychwanegol ar ôl ysgol i ddal i fyny â’r gwaith y mae wedi’i golli  

· Mae Bachgen A yn mynychu coleg milwrol ddwywaith yr wythnos, mae yn y broses o wneud cais i ymuno â’r fyddin ym mis Medi  


· Mae’r Coleg Milwrol wedi canmol Bachgen A, ac wedi ei ddewis fel myfyriwr yr wythnos ym mis Mawrth  

· Mae Bachgen A bellach yn mynychu’r gampfa ac yn cadw’n heini, mae wedi nodi ei fod yn teimlo’n llawer gwell ac yn cysgu’n well 


· Mae Bachgen A wedi nodi nad yw’n camddefnyddio sylweddau mwyach 

· Nododd Heddlu Gogledd Cymru nad yw Bachgen A wedi cyflawni troseddau pellach ers bod ynghlwm â Gwasanaeth Cyfiawnder Ieuenctid 


· Nid yw Bachgen A wedi methu unrhyw apwyntiad â’r Gwasanaeth Cyfiawnder Ieuenctid, ac mae hefyd wedi cwblhau 6 awr o oriau gwneud iawn (3 sesiwn) a oedd yn cynnwys pobi gwahanol eitemau ar gyfer elusen ddigartrefedd leol, a nododd ei fod wedi mwynhau’r profiad hwn yn fawr  

· Mae Bachgen A wedi cydnabod bod ei gyfoedion yn gallu cael effaith ar ei ymddygiad, ac mae wedi penderfynu peidio â threulio amser â’r cyfoedion hyn, yn hytrach mae’n treulio amser gyda chyfoedion cadarnhaol a’i gariad, sydd eisiau’r gorau iddo. 


· [bookmark: cysill]Mae Bachgen A yn barod i beidio â dychwelyd i’w ymddygiad blaenorol; mae ganddo ddyfodol disglair o’i flaen a gyrfa gadarnhaol yn y fyddin, mae’n gwybod y gallai parhau i gamddefnyddio sylweddau neu ail-droseddu gael effaith ar ei ddyfodol.  
